
BANK XIZMATLARINI 
RAQAMLASHTIRISHNING 
IQTISODIY SAMARADORLIKKA 
TA’SIRI VA JARAYONLARNI 
OPTIMALLASHTIRISH

Maxsadaliyeva Maftuna Toxir qizi
Toshkent davlat iqtisodiyot universiteti “Raqamli iqtisodiyot” kafedrasi tayanch doktaranti 
Toshkent texnologiya, menejment va kommunikatsiya instituti o‘qituvchisi
maxsadaliyevamaftuna@gmail.com

Annotatsiya: Mazkur maqolada bank xizmatlarini raqamlashtirishning iqtisodiy samaradorlikka ta’siri chuqur tahlil qilinadi. 
Bank faoliyatida raqamli texnologiyalarni joriy etish orqali jarayonlarni optimallashtirish, operatsion xarajatlarni kamaytirish, 
xizmatlar tezligi va sifati oshirilishi ko‘rib chiqiladi. Shuningdek, bank tizimining raqamli transformatsiyasini jadallashtirish 
bo‘yicha takliflar ilgari suriladi.

Kalit soʻzlar: raqamlashtirish, iqtisodiy samaradorlik, bank jarayonlari, optimallashtirish, raqamli transformatsiya, 
innovatsion texnologiyalar.
Abstract: This article provides an in-depth analysis of the impact of digitalization of banking services on economic 
efficiency. The introduction of digital technologies in banking activities will optimize processes, reduce operating costs, 
and increase the speed and quality of services. Proposals are also put forward to accelerate the digital transformation of 
the banking system.

Key words: digitalization, economic efficiency, banking processes, optimization, digital transformation, innovative 
technologies.
Аннотация: В статье представлен углубленный анализ влияния цифровизации банковских услуг на экономическую 
эффективность. Внедрение цифровых технологий в банковскую деятельность позволит оптимизировать процессы, 
сократить операционные издержки, повысить скорость и качество обслуживания. Также будут выдвинуты 
предложения по ускорению цифровой трансформации банковской системы.

Ключевые слова: цифровизация, экономическая эффективность, банковские процессы, оптимизация, цифровая 
трансформация, инновационные технологии.

K I R I S H
So‘nggi yillarda raqamli texnologiyalar global moliyaviy tizimda inqilobiy o‘zgarishlarni yuzaga keltirmoqda. 

Xususan, bank sohasida xizmatlarni raqamlashtirish tendensiyasi nafaqat xizmat ko‘rsatish sifati va tezligini 
oshirmoqda, balki iqtisodiy samaradorlikni ham sezilarli darajada oshirish imkonini bermoqda. O‘zbekiston 
bank tizimi ham ushbu yo‘nalishda jadal qadamlar tashlamoqda.

O‘zbekiston Respublikasi Prezidentining tashabbusi bilan qabul qilingan  “2022-2026 yillarga mo`ljallangan 
yangi O`zbekistonning taraqqiyot srategiyasi”1 da raqamli iqtisodiyotni asosiy “drayver” sohaga aylantirib, 
uning hajmini kamida 2,5 baravar oshirishga qaratilgan ishlarni olib borish hamda iqtisodiyotning real sektorida 
ayniqsa moliya va bank sohalarida ishlab chiqarish va operatsion jarayonlarni raqamlashtirish darajasini 2026-
yil yakuniga qadar 70 foizgacha oshirish. Dasturiy mahsulotlar industriyasi hajmini 5 baravar, ularning eksportini 
esa 10 baravar oshirib, 500 million AQSh dollariga yetkazish kabi strategiyalar  kiritilgan. Shu munosabat 

1	  O‘zbekiston Respublikasi Prezidentining Farmoni, 28.01.2022 yildagi PF-60-son

bilan, banklar faoliyatida raqamlashtirish loyihalarini samarali amalga oshirish, ularni qo‘llab-quvvatlash tizimini 
takomillashtirish zarurati dolzarb masala bo‘lib qolmoqda. 

M A V Z U G A  O I D  A D A B I Y O T L A R  S H A R H I
Banklar faoliyatida raqamlashtirishni tatbiq etish masalasi so‘nggi yillarda butun dunyo bo‘ylab olimlar va 

tadqiqotchilar orasida katta qiziqish uyg‘otmoqda. Ushbu sohadagi tadqiqotlar bir nechta asosiy yo‘nalishlarga 
qaratilgan bo‘lib, ularning har biri turli nuqtayi nazardan o‘rganilgan.

Birinchi navbatda, banklarning raqamli transformatsiyasi va uning samaradorlik ko‘rsatkichlariga ta’siri 
mavzusidagi adabiyotlar tahlil qilinadi. Qator olimlar raqamlashtirish jarayonining bank sektoriga ta’sirini 
chuqur tahlil qilgan. Masalan, D.G. Mishchenko va O.N. Smirnova kabi tadqiqotchilar raqamli texnologiyalar 
joriy etilganda banklarning operatsion xarajatlari 30–40% gacha kamayishi, mijozlar sonining oshishi va 
raqobatbardoshlikning kuchayishi haqida ta’kidlashadi. Biroq bunday transformatsiya jarayoni banklarga 
filiallarsiz, masofadan turib, dasturlar orqali 24 soat xizmat ko‘rsatishni ta’minlaydi. Buning natijasida xodimlar 
sonining sezilarli darajada qisqarishiga olib kelishi, shuningdek xodimlarning raqamli savodxonlik darajasini 
yuksaltirish va bank sohasida IT mutaxassislarini yetishtirish zarurligi haqida ham fikrlar bildirilgan2.

Ikkinchi yo‘nalishda banklar samaradorligining texnologik rivojlanish bilan bog‘liqligi chuqur o‘rganilib tahlil 
qilingan. Italiyalik olimlar V. Chiorazzo va C. D’Auria kichik va o‘rta banklar uchun texnologik innovatsiyalarni 
joriy etish qimmatga tushishini ko‘rsatib bergan. Biroq ular raqamlashtirish banklar daromadlarini oshirib, foyda 
marjasiga ijobiy ta’sir ko‘rsatishi haqida ham o‘z yo‘nalishlari va fikrlarini bayon etgan. Shu bilan bir qatorda, 
fransiyalik olim T. Philippon ham ushbu mavzu bo‘yicha tadqiqot olib borgan va moslashuvchan, texnologik 
innovatsiyalarni hisobga oluvchi huquqiy tizim yaratish kerakligi haqida taklif bildirgan3. 

Uchinchidan, bank mijozlarining raqamli bank xizmatlarini qabul qilishiga kiberxavfsizlik tahdidlarining 
ta’siri ham dunyo miqyosida dolzarb muammoga aylanib bormoqda. Bu borada A. Bouveret, Hasan va Dezdar 
kabi tadqiqotchilar, agar banklar kiberxavfsizlikni kafolatlay olmasa, mijozlar ishonchi pasayishi va raqamli 
xizmatlardan foydalanish darajasi kamayishi mumkinligi haqida fikr bildirganlar. Ular mijozlar uchun aniq va 
samarali kiberxavfsizlik siyosatini ishlab chiqish, shuningdek moliyaviy tashkilotlar uchun “cyber resilience 
testing” tizimini joriy qilish zarurligini ta’kidlagan4.

Adabiyotlar tahlilidan kelib chiqadigan bo‘lsak, jahon miqyosida banklar faoliyatida raqamlashtirish 
jarayonining dolzarbligi ko‘plab ilmiy ishlar va tadqiqotlar orqali tasdiqlangan. Shu bilan birga, mavjud adabiyotlar 
bank sohasidagi raqamlashtirishning muhim infratuzilmalari hamda ularni amaliyotga joriy etish jarayonida 
yuzaga keladigan muammolar va imkoniyatlarni har tomonlama ko‘rib chiqish imkonini beradi.

T A D Q I Q O T  M E T O D O L O G I YA S I
Bank xizmatlarini raqamlashtirishning iqtisodiy ta’sirini baholash murakkab va ko‘p omilli jarayon bo‘lib, 

ushbu tadqiqotda tizimli yondashuv asosida bir nechta metodlar uyg‘unlashtirilgan. Tadqiqotning asosiy 
maqsadi – raqamli texnologiyalarni bank faoliyatiga joriy etishning iqtisodiy samaradorlik ko‘rsatkichlariga 
ta’sirini aniqlash va baholashdan iborat. Ushbu tadqiqotni amalga oshirishda ilmiy tadqiqot metodologiyasida 
keng qo‘llaniladigan usullardan foydalanildi. Mavzuni o‘rganishda tizimli tahlil, statistik tahlil, komparativ tahlil 
va SWOT tahlillardan foydalanildi.

T A H L I L  V A  N A T I J A L A R
Masofaviy bank xizmatlarining asosiy vazifasi mijoz va bank o`rtasidagi turli axborotlarning masofadan 

almashinuvi hisoblanadi. Bunda bank tomonidan amaliyotning xavfsizligi ta`minlanadi. Bank hisobvaraqlariga 
masofadan xizmat ko‘rsatish tizimlari turli shakllarda rivojlanib bormoqda. Ulardan biri bank-mijoz tizimi bo‘lib, 
u bank va yuridik shaxs o‘rtasida masofaviy xizmat ko‘rsatishni ta’minlaydi. Bu tizim orqali korxonalar o‘z 
hisobvaraqlarini boshqarishlari, to‘lov topshiriqlarini yuborishlari, valyuta operatsiyalarini bajarishlari va hisob-
kitob hujjatlarini olishlari mumkin. Bank-mijoz tizimi korporativ mijozlar uchun masofaviy bank xizmatlarini 
ko‘rsatadi, elektron to‘lov topshiriqlarini yuborishga, hisobotlar va tranzaksiya tarixini olishga imkon beradi. 
Xavfsizlikni ta’minlash uchun esa elektron raqamli imzo (ERI) tizimi ishlatiladi. O‘zbekiston Respublikasi 
Markaziy banki ma’lumotlariga ko‘ra, 2023-yilda korporativ mijozlarning 85 foizdan ortig‘i aynan ushbu tizimdan 
foydalangan.

Internet banking esa mijozning shaxsiy kompyuteri orqali internet tarmog‘ida bank hisobvaraqlarini 
boshqarish imkonini beruvchi onlayn xizmat hisoblanadi. Bu xizmat jismoniy va yuridik shaxslar uchun bankka 

2	  Mishchenko D.G. va Smirnova O.N. (Rossiya). - “Tsifrovaya transformatsiya bankovskogo sektora” (2021)
3	  Chiorazzo V., D’Auria C. -“Productivity and profitability in Italian banks: A panel analysis” (Bank of Italy, 2017) 
4	  Hasan M., Dezdar S. (2021) – The Impact of Cybersecurity Threats on Digital Banking Adoption.

bormasdan ko‘plab xizmatlardan foydalanish imkoniyatini yaratadi. Internet banking orqali hisob raqamlarni 
ko‘rish, pul o‘tkazmalari, kommunal xizmatlar uchun to‘lovlar, kredit va depozit holatini monitoring qilish hamda 
onlayn karta to‘lovlarini amalga oshirish mumkin. Uning afzalliklari orasida 24/7 xizmat ko‘rsatish, oson interfeys 
va katta miqdordagi tranzaksiyalarni nazorat qilish imkoniyatini ko‘rsatish mumkin. Global miqyosda 2023-yil 
oxirida 2,6 milliard kishi internet bankingdan foydalangan bo‘lsa, O‘zbekistonda bu ko‘rsatkich jismoniy mijozlar 
orasida 65 foiz atrofida bo‘lgan.

Mobil banking smartfon yoki planshet orqali bank xizmatlaridan foydalanishga imkon beruvchi mobil ilova 
asosidagi xizmatdir. U internet bankingning mobil versiyasi bo‘lib, ko‘proq qulaylik va real vaqt rejimida ishlashni 
ta’minlaydi. Mobil banking orqali pul o‘tkazmalari (P2P, QR-kod orqali, telefon raqami orqali), karta bloklash 
yoki aktivlashtirish, kredit va depozit boshqaruvi, bonus tizimlari va cashback ko‘rsatkichlari boshqariladi. 
Afzalliklari sifatida mobil internet orqali ishlashi, real vaqtli bildirishnomalar va biometrik xavfsizlik (Face ID, 
Touch ID) keltiriladi. O‘zbekistonda mobil banking foydalanuvchilari soni 2020-yildagi 3,1 milliondan 2024-yilda 
8,5 millionga yetgan (Markaziy bank hisobotiga ko‘ra).

SMS banking esa mobil telefon orqali qisqa matnli xabarlar yordamida bank xizmatlaridan foydalanish 
imkonini beradi. Bu xizmat ko‘proq push-bildirishnoma yo‘q mijozlar yoki internet mavjud bo‘lmagan holatlar 
uchun qulaydir. SMS banking orqali hisob holatini bilish, tranzaksiya haqida ogohlantirish, kredit to‘lovlari 
haqida eslatmalar, maxsus buyruqlar orqali oddiy operatsiyalar bajarish mumkin. Masalan, 1111 raqamiga 
“BALANS” deb yuborish orqali balansni bilish mumkin. Ushbu tizimning afzalliklari internetga bog‘liq emasligi, 
har qanday telefon orqali ishlashi va operativ ogohlantirishlar ta’minlanishidadir. O‘zbekiston bo‘yicha 2023-
yilda mobil aloqa orqali SMS banking xizmatlaridan foydalanuvchilar soni 4 milliondan oshgan bo‘lsa, 2025-
yilda bu ko‘rsatkich taxminan 4,5–5 million atrofida bo‘lishi prognoz qilinmoqda (1-rasm).

1-rasm. Masofadan bank xizmatlarini korsatuvchi tizimlaridan foydalanuvchilar soni5

Bank xizmatlarini raqamlashtirish natijasida mijozlarga yaratilayotgan qulayliklar tufayli masofaviy 
bank xizmatlaridan (internet banking va mobil banking xizmat turlari yordamida bank hisobvaraqlaridagi pul 
mablag‘larini boshqarish, USSD-so‘rov yordamida bank plastik kartalaridagi mablag‘larni boshqarish, SMS-
xabarnoma yordamida hisobvaraqdagi pul mablag‘lari harakati haqida ma’lumot olish) foydalanuvchilar soni 
2025-yil 1-yanvar holatiga, 2015-yilning mos davriga nisbatan 1440 barobarga oshgan. Bu juda sezilarli 
darajadagi ko‘rsatkich bo‘lib, foydalanuvchilar soni 2,5 milliondan 3,6 milliardgacha yetgan.

Ushbu maqolada bank xizmatlarini raqamlashtirishning iqtisodiy ta’siri, operatsion samaradorligi, mijozlar 
sonini qanday oshirish va daromadni ko‘paytirish kabi masalalarga e’tibor qaratilgan.

Bank xizmatlarini raqamlashtirish jarayonining iqtisodiy ta’sirini tahlil qilish uchun O‘zbekiston tijorat 
banklarining 2020–2024-yillar davomidagi raqamli faoliyat ko‘rsatkichlari asosida empirik tadqiqot o‘tkazildi. 
Tahlil asosan quyidagi indikatorlar asosida olib borildi:

operatsion xarajatlar dinamikasi;
daromadlar va foyda o‘sishi;

5	 https://moneyzine.com/banking/online-banking-statistics va https://scoop.market.us/online-banking-statistics sayt ma`lumotlaridan 
foydalanib muallif tomonidan tayyorlandi.

mijozlar sonining ortishi;
raqamli xizmatlar ulushi va tezligi;
bank rentabelligi ko‘rsatkichlari (ROA, ROE).
Operatsion xarajatlar tahlili
Tadqiqot natijalari shuni ko‘rsatadiki, raqamlashtirish jarayonini faol joriy etgan banklarda operatsion 

xarajatlar hajmi sezilarli darajada kamaygan. Xususan, Anor bankda 2020–2024-yillar davomida raqamli 
xizmatlar ulushi 42 foizdan 83 foizgacha oshgan va shu davrda operatsion xarajatlar 19 foizga kamaygan. TBC 
bankda esa filiallar soni qisqartirilib, xizmatlarning 75 foizdan ortig‘i mobil ilovalar orqali ko‘rsatilmoqda. Bu esa 
xizmat haqi xarajatlarini 22 foizgacha kamaytirgan. Bu shuni anglatadiki, raqamli texnologiyalar banklar uchun 
xarajatlarni optimallashtirishda muhim omil bo‘lib xizmat qilmoqda.

Daromadlar va foyda o‘sishi
Mobil va internet banking xizmatlari orqali ko‘rsatilgan xizmatlar hajmi oshgani sari banklar foydasi ham 

ortgan. Jumladan, raqamli xizmatlar orqali amalga oshirilgan to‘lovlar hajmi so‘nggi besh yilda o‘rtacha 3,2 
barobarga oshgan. Mobil banking foydalanuvchilari soni 2020-yilda 4,2 million nafarni tashkil etgan bo‘lsa, 
2024-yilda 11 million nafarga yetgan. Bu ko‘rsatkichlar raqamli xizmatlarning banklar uchun daromad manbai 
sifatida shakllanayotganini ko‘rsatadi.

Mijozlar sonining ortishi va xizmat sifati
Raqamlashtirish orqali bank xizmatlarining tezligi, qulayligi va 24/7 rejimida ishlash imkoniyati mijozlar 

sonining oshishiga olib kelmoqda. Masalan, so‘rovnoma natijalariga ko‘ra, mijozlarning 85 foizi raqamli 
xizmatlardan foydalanishni an’anaviy xizmatlarga nisbatan afzal bilishini bildirgan. Bank xizmatlarining 
o‘rtacha ishlov berish vaqti 2020-yilda 2,5 soat bo‘lgan bo‘lsa, 2024-yilda bu ko‘rsatkich 10 daqiqagacha 
qisqargan (onlayn kreditlash va to‘lovlar). Bu esa banklar xizmat sifati va mijozga yo‘naltirilgan yondashuvda 
yuksalayotganini ko‘rsatadi.

Rentabellik ko‘rsatkichlarining yaxshilanishi
Raqamlashtirishning iqtisodiy samaradorlikka ta’sirini baholash uchun banklarning rentabellik ko‘rsatkichlari 

tahlil qilindi (1-jadval).

1-jadval. Banklarning rentabellik ko‘rsatkichlari

Ko‘rsatkich 2020 2024 O‘sish

ROA (aktivlar rentabelligi) 1.5% 2.4% +0.9%

ROE (kapital rentabelligi) 8.2% 12.6% +4.4%

Ushbu dinamik o‘sish banklar o‘z aktivlari va kapitalidan samaraliroq foydalanayotganini ko‘rsatadi.
5. Xalqaro tajriba bilan taqqoslash
O‘zbekiston tajribasi Estoniya, Turkiya va Hindiston kabi davlatlar bilan taqqoslanganda quyidagi 

xulosalarga kelindi:
Estoniyada bank xizmatlarining 98% onlayn tarzda ko‘rsatiladi va bu mamlakatda bank sektorining 

daromadliligi YaIMga nisbatan 3,1% ni tashkil etadi.
O‘zbekistonda esa bu ko‘rsatkich hali 1,6–1,8% atrofida bo‘lib, raqamli transformatsiyani chuqurlashtirish 

zarurligini ko‘rsatadi.
Turkiyada mobil banking orqali mijozlar jalbi 35% ga oshgan bo‘lsa, O‘zbekistonda bu ko‘rsatkich so‘nggi 

yillarda 62% ga yetgan (CBU va Deloitte ma’lumotlari).
Jahon banki ma’lumotlariga ko‘ra, raqamli xizmatlar moliyaviy inklyuziyani oshiradi, ayniqsa rivojlanayotgan 

davlatlarda ayollar, yoshlar va chekka hudud aholisi uchun yangi moliyaviy imkoniyatlar yaratadi. Bundan 
tashqari, raqamli texnologiyalarni joriy etgan banklarda o‘sish sur’atlari raqamlashtirilmagan banklarga nisbatan 
20–25% yuqori ekani aytilgan.

Tahlil natijalari shuni ko‘rsatadiki, bank xizmatlarini raqamlashtirish bank xarajatlarini kamaytiradi, foyda 
va daromad oshishiga olib keladi, xizmat ko‘rsatish samaradorligini oshiradi, mijozlar sonining ortishiga sabab 
bo‘ladi va raqobatbardoshlikni kuchaytiradi. Demak, bank raqamlashtirish faqat texnologik emas, balki iqtisodiy 
jihatdan ham yuqori samaraga ega strategik yo‘nalishdir.

X U L O S A  V A  T A K L I F L A R
Bank-mijoz, internet banking, mobil banking va SMS banking kabi xizmatlar nafaqat bank tizimining 

raqamlashtirilishini tezlashtirdi, balki moliyaviy inklyuziyani oshirishga hamda mijozlarga ko‘proq qulayliklar 

yaratishga xizmat qilmoqda. Kelajakda bu xizmatlar sun’iy intellekt, blokcheyn va big data asosida yanada 
rivojlanib, mijozlarga individual yondashuvlarni taqdim etadi.

Bank xizmatlarining raqamlashtirilishi ularning iqtisodiy samaradorligini oshiradi, biroq bu bilan birga 
yangi avlod tahdidlarini – kiberxavfsizlik xatarlarini ham keltirib chiqaradi. Shuning uchun, kiberhujumlar 
soni va murakkabligini kamaytirish hamda oldini olish uchun AI va Machine Learning asosida kiberxavfsizlik 
tizimlarini avtomatlashtirish zarur. Bu orqali hujumlarni oldindan aniqlash va “real-time monitoring”ni joriy qilish 
imkoniyatiga ega bo‘lamiz.

Tadqiqotda aniqlangan asosiy natijalardan biri shundaki, bank xodimlarining raqamli iqtisodiyot talablariga 
to‘laqonli javob bermasligi va bilimlar yetishmasligi asosiy muammolardan biri hisoblanadi. Shu sababli, bank 
xodimlarining raqamli savodxonligini oshirish va mijozlar uchun kiberxavfsizlik bo‘yicha doimiy treninglar 
o‘tkazish lozim.

Shuningdek, banklar raqamlashtirish darajasini baholovchi milliy indikator tizimini joriy etishi zarur. Bu 
orqali banklar indikatorlar bo‘yicha o‘z o‘rnini yaxshilashga intilib, raqamli texnologiyalarni yanada faol joriy 
qiladi va oxir-oqibat mijozlar uchun qulay hamda arzon xizmatlarni taqdim etadi. Indikatorlar qishloq joylar, 
yoshlar, ayollar va boshqa moliyaviy jihatdan cheklangan qatlamlar uchun qanday raqamli xizmatlar taklif 
qilinayotganini o‘lchashga yordam beradi.

